
hatinané. Gusti lan Guruné sing dadi pikukuh lan andel-andelé, saiki wis séda tanpa daja.

Wong-wong mau ora ana sing ketuwuhan gagasan njolong lajoné Guruné. Gusti Jésus wis sèda, lan ora bakal wungu sadurungé djaman wekasan! Déné para wong wadon sing paḍa ngréwangi ngulesi lan njarèkaké lajoné Gusti Jésus, tansah karanta-ranta atiné, djalaran ora bisa ndjèbadi Gustiné, mulané paḍa semajan, salebaré dina Sabbat, njawisakė anggi-anggi lan djebad .... Bandjur ing dina wiwitaning minggu arep bebarengan menjang ing pasaréan perlu njaosaké tandhaning sih lan pakurmatan kang wekasan marang Gusti. lan Guruné ....

Wong-wong mau ora ana sing nggagas marang kamuljan, kabungahan, utawa marang kaunggulan. Ing sadjeroning kaprihatinan sing semono gedéné sapa sing isih nggagas sing aèng-aèng?

ANA ing patamanané Yusup ana pasaréan anjar, tinutup rapet nganggo watu geḍé, lan djinaga ing pradjurit sikep gegaman,


WUNGUNÉ GUSTI JÉSUS

ANA prajurit sabregada lagi djaga, nanging anèhé sing didjaga iku pasaréan! Pradjurit mau paḍa sikep peḍang lan tumbak, apadené paḍa nganggo klambi keré, katon gagah-prakosa pilih-tanḍing. Sapa sing wani ngajoni? Sapa sing wani njeḍak lan mbukak pasaréan sing didjaga?

Sawengi natas pradjurit mau paḍa ora turu, ana sing lungguhan sinambi omong-omongan, ana manèh sing mlaku wira-wiri. Atinė paḍa geli déné kapatah ndjaga pasaréan .... Gèk sapa wongé sing wani teka mrono!

NANGING dumaḍakan .... pradjurit sing gagah-prakosa mau paḍa kagèt banget nganti paḍa ngoplok. Ana tjahja gumebjar tjumlorot saka ing langit kaja tjlèrèting kilat njamber. Sanalika pradjurit mau paḍa niba ing lemah, bandjur gurawalan tangi mlaju sipat kuping ngungsèkaké uripé .... Bumi gondjang-gandjing, djalaran ana lindhu geḍé. Apa ta iku? Pradjurit mau paḍa ora ngerti, malah ija ora weruh apa sing tjumlorot, awit mripaté keblerengen déning gebjaring tjahja. Apa iku sing diarani malaékat? Gèk pira tjatjahé? Pradjurit ija ora weruh, djalaran enggoné mlaju pada ora wani nolah-noleh. Satekané ing kuṭa, bandjur ndjudjug ing panggonané para imam lan awèh pawarta bab sing mentas kelakon. Bareng para imam paḍa ngrungu aturé pradjurit mau, sanalika iku uga kabungahan, marga rumangsa wis ilang klilipé bareng karo sirnané Jésus Nasatani, malih dadi giris lan was sumelang. Udjaré pradjurit mesṭi kena dipratjaja. Enggoné paḍa katon wedi lan grojok ature mau mesti ora digawé-gawé. Para imam paḍa nganḍel, jèn sing mentas diweruhi pradjurit mau prakara sing ngebat-ébati. Sing dadi udjaré Jèsus Nasarani iku apa njata bakal kelakon? Apa njata bisa tangi saka ing antarané wong mati? Apa saiki bisa pulih urip manéh, dadi ora sida mati lan sirna kaja sing dadi pangarep-arepé? .... O, jèn njata mengkono, gek keprijé polahé?

Prakara sing kaja mengkono iku kudu didjagani adja nganti kelakon! Awit saupama kelakon temenan, para imam mesthi bakal ketiwasan. Saja manèh jèn nganti kawéntar ing antarané wong golongan. Wong akèh mesthi bakal nutuh para imam, udjaré: „Para imam iku paḍa ndjlomprongaké aku kabèh; wong sing tanpa dosa kok dipatèni. Pandjenengané iku sanjata kang djumeneng Sang Mesih, mangka aku paḍa diadjani supaja adja pratjaja marang Pandjenengané. Iku luputé para imam!” O, ing sabisa-bisa kudu digolèkaké akal, supaja wong golongan adja nganti paḍa ngerti apa sing kelakon ana ing patamanané Jusup. Para imam padha kerot-kerot lan ngepèl-ngepèl tangan djalaran padha muring-muring sarta weling marang para pradjurit mengkéné: „Poma-poma, prakara iki adja pisan-pisan nganti kawentar marang wong akèh. Kowé kabéh paḍa menenga; adja ana udjarmu saketjap baé mungguh prakara iku. Jèn kowé paḍa saguh meneng, mesti bakal dakwènèhi gandjaran geḍé. Poma-poma dibisa njiḍem prakara!”

Nanging pradjurit mau isih paḍa nganḍut kuwatir, mulané matur: „Kados pundhi mangké menawi kapijarsa ing sang bupati Pilatus, punapa kula sami boten kedukan lan kaukum pedjah, djalaran kepladjeng boten netepi kuwadjiban?” Wangsulané para imam: „Adja kuwatir, aku sing bakal mbombong prakaramu ana ing ngarsané bupati Pilatus! .... Kowé bakal dakwènèhi dhuwit akèh minangka pituwasé enggonmu njidem prakara iki. Kowe padha njebara warta mengkene: Ing wajah bengi sekabaté paḍa teka njolong djisimé, nalika aku paḍa turu. Wong golongan adja nganti padha duwé pangandel, jèn Jésus Nasarani iku tangi saka ing antarané wong mati ..
Wis paḍa mangkata lan wara-waraa jèn sing njolong djisimé iku para sekabaté!”

Pradjurit mau bandjur paḍa mangkat njebar pawarta goroh miturut pakoné para imam. Pawarta mengkono iku ing sabandjure kawelantrah ing saindengé tanah Israèl, malah

